
८.शुद्धबिन्दुः]
८३
मन्दारमरन्दचम्पूः ।



	

विप्रलब्धा तु संकेतं गतान्यासक्तवल्लभा ।

स यस्मान्नागतः कुञ्जं कस्या वा वर्तते गृहे ॥ ३८ ॥

निर्वेदचिन्ताखेदाश्रुमूर्च्छानिःश्वसितादयः ॥

दूतीसंप्रेषणाद्याः स्युर्विप्रलब्धागुणा मताः ।

भूषितात्मगृहा कान्तागमे वासकसज्जिका ॥

गेहं विभूष्य चात्मानं सा द्वारे त्वां प्रतीक्षते ।

अस्यास्तु चेष्टासंभोगमनोरथविचिन्तनम् ।

प्रियागमनमार्गाभिवीक्षाप्रभृतयो गुणाः ॥

चिरयत्यधिकं कान्ते विरहोत्कण्ठितोन्मनाः ।

समानय द्रुतं कान्तं सखि ते विहितोऽञ्जलिः ॥ ३९ ॥

अस्या गुणास्तु संतापो वेपथुश्चाङ्गन्सादनम् ॥

अरतिर्बाष्पमोक्षश्च स्वावस्थाकथनादयः ।

देशान्तरगते कान्ते खिन्ना प्रोषितवल्लभा ॥

दूरस्थो दयितो मारस्तुदत्यद्य कथं सहे ।

अस्यास्तु जागरः कार्श्यं निमित्तादिविलोकनम् ।

मालिन्यमनवस्थानं प्रायः शय्यानिषेवणम् ॥

ज्ञातेऽन्यासङ्गविकृते खण्डितेर्ष्याकषायिता ।

मागा मत्सविधं धूर्त या प्रिया तद्गृहं व्रज ॥ ४० ॥

अस्यास्तु चिन्ता निःश्वासस्तूष्णींभावोऽश्रुमोचनम् ॥

मुहुः प्रलाप इत्याद्याश्चेष्टा इष्टा मनीषिणाम् ।

कलहान्तरिता पश्चात्तप्ता निर्याप्य नायकम् ॥

परुषं ब्रुवती धिङ्मां सरसे तादृशि प्रिये ।

अस्यास्तु भ्रान्तिसंतापमोहनिःश्वसितज्वराः ।

मुहुः प्रलाप इत्याद्याः कथिताः स्युर्गुणा बुधैः ॥

कान्ताभिसरणोद्युक्ता स्मरार्ता साभिसारिका ।

ययौ सा प्रियसंकेतं स्वयमेव स्मरार्दिताः ॥ ४१ ॥

